
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

১৪

ভাঙা সাঁকো, কবেকার কাঠ-চেরাইয়ের স্মৃতি নিয়ে জাগে

গিটে গিটে গভীর সন্ন্যাস, আজ দুলছে সাঁকো দুলে দুলে

সব একান্ত বিষাদ, পুরোনো শৈবাল ঝেড়ে ফেলে দিচ্ছে নিচে

অনেক নিচুতে শুকনো খাত, জলরেখা নেই কোনোখানে

কোনো শোক নেই, ছায়া নেই, খরখরে বালি ও পাথর

জমে আছে শুধু, নেই কোনো পাখিদের ওড়াউড়ি, ধু ধু

হাওয়া লোফালুফি করে বালি, ছিটকে দেয় বালির স্তব্ধতা

অনেক উপরে ঐ ভাঙা সাঁকো দুলে দুলে ঝেড়ে ফেলে

আরো কিছু পুরোনো শৈবাল, ফিরে যায় ভ্রমণকারীরা

ফের এক কাঠ-চেরাইয়ের আয়োজন নিয়ে আলোচনা করে

১৫

এই শব্দ আমার

এই শূন্যতা সে-ও আমার



ফিরে এসো বন্ধুরা

আজ নিছক বানিয়ে-বানিয়ে

ভালো কথাগুলো বলে যাও



শুনি বৃষ্টির মর্মর

শুনি কবেকার নাচ-গান গল্পগাথা



এই শূন্য আমার

বাচালতা, সে-ও তো আমার

১৬

আর কত বাকি আছে ভার?



যতই নির্মাণ করি, সমস্ত কুহক

ঝরে গেছে কাঠামোর খড়



ফিরে আসি ভাষার আকাশে, দেখি

একটি-দুটি তারা ফুটে আছে



আছে শস্যের যন্ত্রণা এই দিন-অবসানে

		 এই পাতা শেষ সম্পাদিত হয়েছে ১৬:৫৪টার সময়, ১৫ নভেম্বর ২০২০ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

